
HITZEMAN  programa aurkeztu
berri du Jonan Fernandez zuzen-
dari duen Eusko Jaurlaritzako
Bake eta Bizikidetzarako Idazka-
ritzak, presoen bergizarteratzea
helburu eta, funtsean, euskal pre-
soen gaian kontsentsuzko irtenbi-
de bat bideratu guran. Sakabana-
ketarekin amaitzea helburua duen
Sare ekimenak ere bere aurkezpe-
na egin zuen hilaren 20an Bilbon,
bide klasikoagoak erabiliz, baina
ohiko atxikimendu eta jarduera
esparrua zabalduz. Abenduan,
halaber, urtebete egingo da Eus-
kal Preso Politikoen Kolektiboak
erabaki zuenetik preso bakoitzak
bere eskaerak modu indibidua-
lean egin ahal izango zituela
Espainiako Justiziaren aurrean.
Urtarrileko ohiko presoen aldeko
manifestazioa ere ate joka da
dagoeneko.

Hainbat esparrutatik,
beraz, presoen gaia berpiz-
tuko da datozen hilabetee-
tan, gizarteari arazoa hor
dagoela gogoratuz. Bai,
funtsean, preso eta haien
senideek pairatzen dute
euren larrutan Espainiako
Gobernuaren espetxe politika,
baina euskal gizarte osoari eragi-
ten dio neurri batean edo bestean.
Bizi izandako gatazka bortitzaren
ondoriorik latzena da gaur gaur-
koz eta, nahitaez, testuinguru
horretan bideratu beharko da ara-
zoa bera ere.

Testuinguru hori, aldiz, aldapa
gorakoa da eta, oraingoz behin-
tzat, ekimen guztiek egiten dute
topo PPren mendeku politikare-
kin. Eta denak adierazten du hor
ez dela aldaketarik izango legeal-
diaren amaiera arte. Hurrengo
legealdiak egoera berria ekarriko
du Espainian eta horrek ekar deza-
ke baita ere bultzada berri bat pre-

soen esparruan. Bitartean, euskal
gizarteari dagokio bultza egitea,
hori gabe nekez sortu ahal izango
delako egoera berririk. Instituzio-
etako bultzada erabakigarria izan-
go da bere unean, baina hau ez da
behar bezala aktibatuko mobiliza-
zio sozial sendo batek horretarako
giro aproposa sortzen ez badu.

ARTIKULU honen lehen para-
grafoan aipatutako presoen ingu-
ruko ekimen guztiek dituzte euren
argi itzalak. Hitzemanen bidez
Jaurlaritzak aurrera egiteko boron-
datea erakusten du, baina ez beste
giza eskubide batzuen zanpaketa-
rekin egin ohi duen indar berbera-
rekin, kontsentsuak hori eskatzen
duelakoan. Elkarriren bitartekari-
tza ingeniaritza estiloa begi bista-
koa da Fernandezen zuzendaritza-

ren ekimenetan, eta hari
desberdinak lotzea berez gaitza
bada, oraingoan Jaurlaritzako era-
kunde ofizial batek dituen muga
guztiekin egin behar du zementu
lan hori. Eta aurrez aurre harresi
erraldoia dagoenean, aintzat har-
tzekoak dira berau gainditzeko
bideratutako ekimen guztiak. Ongi
etorria paretan zuloak eragin
ditzaketen edozelako ekimenei,
baina une batetik aurrera, ezer
gutxi egin daiteke aldarrikapena
eta salaketatik harago.

Funtsean, Hitzeman bergizarte-
ratze programa presoek iraganera
egin behar duten begirada kritiko-
an oinarritzen da, baina hori nekez

egin daiteke modu txukunean
gizarteak berak –adostutako bake
prozesu batean edo nahi den mol-
dean– gauza bera egiten ez badu.
Iraganarekiko begiradarena da
gatazka bortitzak bizi izan dituz-
ten gizarteetako arazorik arantza-
tsuenetakoa eta hori ezin da baka-
rrik bideratu presoek egin
beharreko autokritika horrekin.
Haiek ere eurena egin beharko
dute, baina ez da ez justua ez era-
ginkorra hori presoei bakarrik
eskatzea. Begirada kritiko horrek
ezker abertzaleak 50 urtetako his-
toriari uko egitea nahi badu jai
izango du. Ez da munduan armak
hartu eta bere ibilbide osoa ukatu
duen mugimendurik, eta ez da
lehena izango ETA.

Era batera ala bestera, presoak
kaleratzearen bidea egin egin

behar da, eta une honetan,
presoen kolektiboak eta
ezker abertzaleak aldapa
goran egin behar dute ibil-
bide hori: Madrilgo boi-
kotarekin, gizartearen zati
handi baten indiferentzia-
rekin eta ETAk borroka
armatua negoziazio pro-

zesu batetik at eta beranduegi
utzi izanak ematen dion ahulda-
dearekin.

Krisia eta Kataluniako egoe-
raren ondorioz sasoi berrien eto-
rrera antzematen da Espainian.
Aro berri horrek eman beharko
luke baita ere euskal gatazkaren
zauriak hainbestetan aipatu den
modu ordenatu horretan bidera-
tzeko aukera. Bitartean, bakoi-
tzak bere lubakitik ekin beharko
dio, bestearen ekimenetik balia-
garriena indartuz eta
gustuko ez dena baz-
ter tuz, baina bidea
zangotrabatzeko era-
bili barik. n 

Batu, ez eragotzi 

Hurrengo legealdiak egoera berria
ekarriko du Espainian eta horrek
ekar dezake baita ere bultzada berri
bat presoen esparruan


